
INTERVENSAUN SUA EXELÉNSIA

MINISTRU ESTADU NO PREZIDÉNSIA KONSELLU MINISTRUS

NO

MINISTRU PETRÓLIU NO MINERAIS, IHA EZERSÍSIU,

AGIO PEREIRA

IHA DEBATE KONA-BA PROPOSTA REZOLUSAUN
ATU RATIFIKA TRATADU NE’EBÉ ESTABELESE

FRONTEIRA MARÍTIMA ENTRE TIMOR-LESTE NO AUSTRÁLIA

23 jullu 2019

Exelénsia Señór Prezidente Parlamentu Nasionál,

Exelénsia Señór Vise-Prezidente Parlamentu Nasionál,

Señora no Señór Distintu Deputadu sira,

Kolega membru Governu sira,

Povu Timor-Leste!

Parlamentu Nasionál aprova ona ohin iha votasaun finál ba pakote lejislativu ne’ebé

permiti ratifikasaun no tama iha vigór Tratadu entre Repúblika Demokrátika Timor-

Leste no Austrália hodi estabelese Fronteira Marítima ida-idak nian.

Ratifikasaun ba Tratadu nomós aprovasaun ba proposta lei 4 (haat) ne’e permiti duni

Timor-Leste alkansa ninia soberania plena iha Tasi Timor.

Ba povu Timor-Leste, garante ninia fronteira marítima permanente sira nuudar

hala’ok ida hodi hatutan luta naruk ba ukun rasik-an nian no soberania plena. Hafoin

independénsia polítika ne’ebé alkansa ona iha tinan 2002, ida-ne’e mós nuudar

hakat ida importante atu asegura independénsia no integridade teritorial nune’e mós,

hodi garante ita-nia independénsia ekonómika.

Loos duni katak bainhira defini ona ita-nia fronteira marítima maka ita hetan loos ona

ita-nia independénsia polítika no ekonómika; sei loke dalan ba dezenvolvimentu ba

setór atividade oinoin, kria servisu foun sira, dezenvolve infraestrutura no hasae

investimentu no diversifika ekonomia. Ita mós sei la depende tan ba país terseiru

sira liuliu, ba Austrália, bainhira atu halo esplorasaun ba rekursu naturál sira iha ita-

nia plataforma kontinental.

Maibé importante liu maka permiti alkansa ita-nia soberania tomak ne’ebé ita hotu

hein hela hahú kedas iha deklarasaun independénsia, iha fulan maiu tinan 2002.

Señór Prezidente,

Señora no Señór Distintu Deputadu sira,

Señora no Señór sira

Lori VIII Governu Konstitusionál nia naran, ami agradese tebes ba Parlamentu

Nasionál, ba bankada polítika hotuhotu no ba señór no señora Distintu Deputadu

sira ne’ebé kontribui ona atu dadeer ne’e ita bele aprova lei 4 (haat) ne’ebé permiti

ratifika Tratadu ba Fronteira Marítima.

Ita hotu nia servisu, iha audiénsia konjunta ho komisaun sira B, C, no D iha loron-16

no loron-17 liu ba, iha reuniaun plenária iha loron-18 kotuk ba, nomós iha Komisaun

sira C no D iha loron- 19, 20 no loron-22 liu ba, mesak importante de’it atu hadi’ak

proposta lei sira ne’ebé Governu submete, ne’ebé integra mós kontribuisaun hosi

bankada parlamentár hotuhotu.

Aprovasaun hosi Parlamentu Nasionál ba proposta lei sira ne’ebé buka atu:

 adapta Lei ba Atividade Petrolífera;

 adapta Lei ba Fundu Petrolíferu;

 Adapta Lei Tributária no lei rua seluk ne’ebé regula tributasaun atu halo

esplorasaun ba Kampu Bayu-Undan; no,

 estabelese espesifisidade sira kona-ba rejime laborál no migratóriu ba

esplorasaun Bayu- Undan,

Lei sira ne’e komplementa lejislasaun seluk tan ne’ebé, uluk ba, aprova ona iha

Konsellu Ministrus no lei hirak-ne’e hotu permiti atu Tratadu ba Fronteira Maritima

tama iha vigór.

Konjuntu hosi diploma legál hirak-ne’e (lei no dekretu-lei sira) mosu tanba konsagra

ona iha Artigu 22º hosi Tratadu kona-ba Tasi Timor, ne’ebé Timor-Leste negosia no

asina tiha ona nuudar nasaun joven independente; ne’ebé sei vigora hela no estipula

katak atividade hotu hosi kompañia petrolífera sira, ne’ebé servisu iha Tasi Timor,

tenke kontinua, maske Tratadu kona-ba Tasi Timor sei la vigora, iha kondisaun

hanesan ho kondisaun hirak ne’ebé estabelese ona iha tratadu ne’e.

Bainhira la halo aprovasaun, promulgasaun no la halo publikasaun karik ba diploma

legál sira ne’e, sei la bele halo ratifikasaun ba Tratadu, tan razaun hirak tuirmai:

 Obrigasaun internasionál sira ne’ebé Timor-Leste asumi ona haktuir númeru 1

hosi artigu 2.º, aneksu D hosi Tratadu no Troka Korespondénsia sei klaru liu

bainhira Tratadu bele tama iha vigór hafoin asegura ‘’ kondisaun ekivalente

sira’’ liuhosi halo aprovasaun ba diploma hirak-ne’e;

 Aprovasaun ba diploma hirak-ne’e sai nuudar presupostu legál no nuudar

kondisaun atu asina Kontratu kona-ba Partilla de Produsaun, ne’ebé tenke
tama iha vigór iha loron ne’e kedas hahú hosi loron ne’ebé Tratadu tama iha

vigór (maske kontratu no lisensa sira uluk ba sei la vigora kedas hafoin

Tratadu tama iha vigór);

 Austrália konsistente nafatin iha nia pozisaun (katak aliña ho obrigasaun hirak

ne’ebé Estadu rua asumi ona liuhosi Tratadu no Troka de Korespondénsia)

katak sei la halo ratifiksaun ba Tratadu bainhira Timor-Leste seidauk aprova

diploma nesesáriu atu asegura kondisaun ekivalente sira .

Obrigasaun atu garante ‘’ kondisaun ekivalente sira’’ la’ós mai de’it hosi kompromisu

ne’ebé asumi daudauk iha ámbitu Tratadu ba Fronteira Maritima, no nuudar

obrigasaun istórika ida ne’ebé buras hela hahú kedas Timor-Leste nia

independénsia. Obrigasaun ida ne’ebé ita tenke asumi iha altura frajilidade Estadu

nian atu ita bele benefisia rekursu sira hosi Área Konjunta ba Dezenvolvimentu

Petrolíferu no ida-ne’e Timor-Leste tane-aas nafatin enkuantu Estadu de bem!

Señór Prezidente,

Señora no Señór Distintu Deputadu sira,

Señora no Señór sira

Molok hakat bá oin, no ho Vossa Exelénsia sira nia permisaun, Señora no Señór

Distintu Deputadu sira iha Parlamentu Nasionál, ha’u hakarak atu husik hela

esklaresimentu importante balun.

Proposta lei sira ne’ebé Governu submete no ohin aprova ona iha Parlamentu

Nasionál la implika diminuisaun reseita ne’ebé de’it no la aumenta despeza
saida de’it ba Orsamentu Jerál Estadu nian ba tinan 2019. Ha’u mós hakarak

esklarese ba Señora no Señór Deputadu sira katak Orsamentu Jerál Estadu nian ba

tinan 2019 aprova tiha ona no reseita no despeza hotu kontabiliza no kabimenta ona.

Orsamentu Jerál Estadu la depende ba impostu ne’ebé abranje iha pakote lejilstivu

ne’ebé ohin aprova ona hodi bele hatama reseita ba orsamentu ne’e!

Tan ne’e, ha’u mós hakarak esklarese katak efeitu finanseiru hosi lei hirak-ne’e, tan

forsa ne’ebé nia hetan bainhira Tratadu Fronteira Marítima tama iha vigór, sei permiti

aumenta reseita ba Fundu Petrolíferu tanba tuir estimasaun katak sei iha aumentu

tuir orden 110 Millaun dolar amerikanu nian iha reseita ba esplorasaun ba kampu

Bayu-Undan. Ne’e dehan katak, sei iha impaktu favorável ba saldu do fundu hodi

permiti katak sei sai nafatin nuudar fonte prinsipal ba reseita hosi ita-nia orsamentu

futuru.

Daudauk ne’e, ho aplikasaun Tratadu ba Tasi Timor, reseita sira ne’ebé halo ona

estimasaun ba Timor-Leste maka millaun 1077. Estimasaun ba reseita hirak ne’e

mosu bainhira Tratadu ba Fronteira Marítima tama ona iha vigór hodi reprezenta tan

aumentu ida sae besik millaun 110.

Tan ne’e, fiar katak fulan-fulan, bainhira ita tarde atu ratifika Tratadu ba Fronteira

Marítima sei reprezenta perda ida boot tebtebes ba reseita besik millaun dolar 5 ba

de’it fundu Petrolíferu Timor-Leste nian.

Atu hatutan mós katak bainhira Tratadu tama ona iha vigór sei permiti halo kolleita

100 % hosi reseita ne’ebé mai hosi esplorasaun futura hosi kampu búfalu no parte

hosi lisensa ba kampu Laminaria no Koralina ne’ebé agora iha ona faze

dezenvolvimentu no esplorasaun. Kampu Búfalu, por ezenplu, avansa lalais liu ba

produsaun. Bainhira produsan ne’e hahú molok Tratadu ne’e tama iha vigór, reseita

ne’ebé mai hosi kampu ne’ebá sei bá Austrália no la’ós mai Timor-Leste!

Ha’u hakarak mós esklarese katak akordu kona-ba Greater Sunrise nuudar parte

integrante ida hosi Tratadu no ida-ne’e nuudar kondisaun ida importante atu parte

sira bele to’o ba Tratadu.

Hanesan ita-boot sira, Distintu Señora no Señór Deputadu sira hatene hela katak

reseita sira ne’ebé iha futuru oin mai hosi kampu Greater Sunrise, ita tenke fahe ba-

malu ho Austrália tanba sorin balun hosi kampu Greater Sunrise nian fizikamente

hamriik iha Austrália nia fronteira.

Nune’e, loos duni no tuir banati direitu internasionál nian, Austrália sei hetan direitu

sorin balun hosi reseita ne’ebé mai hosi esplorasaun Greater Sunrise, hodi hatuur

hanesan ho parte hosi Kampu ne’ebé hamriik dook hosi ita-nia fronteira.

Ikusliu ha’u mós hakarak haroman katak proposta lei ne’ebé altera Fundu Petrolíferu

la permiti fó ‘’ xave’’ hosi fundu ba empreza públika ida.

Alterasaun ne’ebé ohin aprova tiha, permiti duni atu sorin balun hosi Fundu, ne’e

dehan katak, to’o 5 % hosi ninia valór total, bele investe iha atividade petrolífera to’o

valór másimu 5 % hosi valór projetu nian. Alterasaun ida-ne’e importante tebes

tanba, to’o agora Fundu bele halo investimentu de’it iha estranjeiru.

Señora no Señór Distintu Deputadu sira, Fundu Petrolíferu nuudar Fundu ida

Soberanu ne’ebé pertense ba povu Timor-Leste. Ha’u husu ba ita-boot sira, halo

sentidu ka lae permiti investimentu Fundu iha estranjeiru, hodi loke dezenvolvimentu

ekonómiku ba nasaun seluk no lakohi atu investe ITA-NIA Fundu iha ITA-NIA Rai?

Atu hatutan mós katak saida maka ohin ita aprova ona, aleinde dupla limitasaun

ne’ebé preveé ona kona-ba investimentu (ne’e dehan katak, másimu 5% hosi valór

Fundu no 5% hosi valór investimentu total ba projetu) la garante xave ruma ba

instituisaun Estadu ne’ebé de’it.

Maibé, regra sira kona-ba oinsá tenke halo investimentu iha territóriu nasionál,

haktuir artigu 15º-A ne’ebé aprova ona, tenke tuir LOLOOS de’it prosedimentu kona-

ba regra sira ne’ebé daudauk ne’e preveé ona ba investimentu iha merkadu

internasionál sira. Ne’e dehan katak tuir regra sira ne’ebé preveé tiha ona iha

KAPÍTULU III kona-ba ‘’ INVESTIMENTU NO PROTESAUN BA FUNDU

PETROLÍFERU’’.

Jestaun Globál hosi Fundu sei sai nafatin nuudar Governu nia

responsabilidade, ne’ebé sei la foti desizaun saida de’it kona-ba estratéjia

investimentu no kona-ba jestaun ba Fundu Petrolíferu, molok simu pareser hosi

Komité Asesoria ba Investimentu, tuir termu artigu 11º nian, ne’ebé la hetan

proposta alterasaun ruma.

Nune’e mós, bainhira la iha alterasaun ruma, prevalese nafatin regra ne’ebé dehan

katak ‘’ polítika investimentu ba Fundu Petrolíferu, sei aplika haktuir prinsipiu sira

kona-ba diversifikasaun karteira, ho objetivu masimiza retornu finanseiru hosi Fundu

Petrolíferu, haree ba risku sá maka ita sei hasoru, hodi hanoin mós ho oinsá atu lori

Fundu ne’e bá oin, kondisaun saida de’it maka Fundu ne’e bele opera no Timor-

Leste nia kapasidade atu tahan risku hirak-ne’e’’, ne’ebé konsagra tiha ona iha artigu

13º no, ha’u temi dala ida tan, la iha proposta alterasaun ba ida-ne’e.

Señór Prezidente,

Señora no Señór Distintu Deputadu sira,

Señora no Señór sira

Ha’u mós fiar katak presiza esklarese ba distintu reprezentante sira povu nian katak

servisu sira negosisaun nian hosi rejime tranzitóriu la’o kleur tebes liu fulan 22 no

reuniaun ikus ho kompañia foin hala’o daudauk iha fulan juñu tinan ne’e.

Tuirmai, ekipa téknika hosi Timor-Leste, Austrália no kompañia afetadu sira servisu

maka’as nafatin hodi bele ramata redasaun ba proposta finál ba dokumentu

nesesáriu hodi tranzita kampu no atividade petrolíferu sira ba Timor-Leste.

Bainhira servisu ne’e ramata ona, testu kona-ba lejislasaun nesesáriu hodi

implementa Tratadu haruka submete kedas ba Konsellu Ministrus atu halo

diskusaun no aprovasaun no tatuir envia (tuir lei haruka) ba Parlamentu Nasionál.

Ita hotu-hotu, Governu no Parlamentu hamutuk servisu maka’as hodi defini fronteira

marítima ho Austrália, tuir direitu internasionál, hodi alkansa rezultadu ida ekuitativu

no sustentável.

Definisaun kona-ba Fronteira Marítima sei permiti, la’ós de’it, hatuur Timor-Leste nia

pozisaun iha kontestu ekonómiku-nasionál iha nível munidál maibé mós hametin

povu nia konfiansa no konsolida lasu amizade no koperasaun ho nasaun viziñu sira.

Señór Prezidente,

Señora no Señór Distintu Deputadu sira,

Señora no Señór sira

Hanesan ha’u temi ona iha kotuk ba katak delimitasaun kona-ba fronteira marítima

konforme Tratadu ne’ebé daudauk ne’e propoin atu ratifika hosi ita-nia Parlamentu

Nasionál, sei permiti kresimentu ekonómiku ba Timor Leste bainhira reseita futura

ne’ebé sei mai hosi kampu Bufalu, iha oeste, no hosi kampu Área Konjunta

Dezenvolvimentu Petrolíferu nian, inklui kampu Bayu-Undan no Kitan, transfere ona

mai Timor-Leste.

Tuir termu akordu nian, no maske rekursu iha Greater Sunrise sei fahe entre Timor-

Leste ho Austrália, loos duni katak barakliu rekursu hosi Greater Sunrise sei lokaliza

iha área marítima Timor-Leste nian no, tanba ne’e, reseita barakliu sei ba ita-nia

ekonomia.

Ba Timor-Leste ho ratifikasaun Tratadu ne’e, nomós pakote lejislativu nuudar hala’ok

ida folin boot tebes! Determinsaun ita-nia povu nian no kooperasaun no dedikasaun

povu australianu ba kauza ne’e, ita tenk e enkara nuudar ezenplu ida loos no boot

tebtebes ba Nasaun seluk.

Ita konsidera katak ho ratifiksaun Tratadu ne’e reprezenta era foun ida ba relasaun

bilaterál ho Austrália, ne’ebé sei kesi lasu amizade uluk nian, promove relasaun

ekonómika no sosiál foun no hasa’e kresimentu sustentável no ekilibradu ba nasaun

viziñu sira.

Ha’u mós tenke ramata ha’u-nia intervensaun no ha’u mós la haluha, hanesan mós

ha’u halo iha ha’u-nia intervensaun sira iha debate kotuk ba, katak, hodi temi dala

ida tan Xefe Ekipa Negosisaun ita-nia Maun Boot Xanana Gusmão ‘’Tratadu foun
ne’ebé delimita fronteira marítima permamente ho Austrália maka harii baze
ida metin ba Timor-Leste hodi alavanka ninia prosperiedade. Ho fronteira
marítima justa no estável, Timor-leste bele hakat ho konfiansa hodi realiza
riku-soin sira iha nia tasi-laran no promesa hosi ninia independénsia.’’

Obrigadu ba oportunidade, Señór Prezidente Parlamentu Nasionál,

Maka ne’e de’it.


